
PWYLLGOR LLYWODRAETH LEOL A THAI

STRATEGAETHAU TAI LLEOL: ADOLYGIAD POLISI – YSTYRIED YR YMATEBION I 
ADRODDIAD Y GWEITHGOR AR BROSES STRATEGAETHAU TAI LEOL 

 

DIBEN

1.  Mae’r papur hwn yn gwahodd y Pwyllgor i ystyried:

●     crynodeb o’r ymatebion i ymgynghoriad ar adroddiad y Gweithgor ar gynigion ar gyfer 
fframwaith newydd ar gyfer Strategaethau Tai Lleol (gweler yr Atodiad); a

●     chamau a awgrymir ar gyfer gweithredu’r cynigion (ym mharagraffau 6 ac 8 o’r papur 
hwn).

 

ARGYMHELLIAD

2. Bod y Pwyllgor yn ystyried y papur hwn ac yn cyflwyno sylwadau i’r Gweinidog dros Gyllid, 
Llywodraeth Leol a Chymunedau.

 

AMSERU

3. Yn ddarostyngedig i ystyried barn y Pwyllgor ar yr adroddiad, bwriedir cyhoeddi canllawiau 
ar broses Strategaethau Tai Lleol erbyn dechrau Chwefror 2002. 

 

CEFNDIR



4. Ffrwyth y cam cyntaf yn yr adolygiad o broses Strategaethau Tai Lleol oedd adroddiad y 
Gweithgor ac fe’i trafodwyd gan y Pwyllgor ym Mehefin 2001 (LGH-9-01 p.2). Gofynnodd yr 
ymarfer ymgynghori a ddilynodd am sylwadau ar argymhellion allweddol yr Adroddiad, ar y 
goblygiadau o safbwynt adnoddau ac amseru, ac a ddylai’r Cynulliad gyflwyno sylwadau i 
Lywodraeth y DU ar gyfer deddfwriaeth sylfaenol i wneud Strategaethau Tai Lleol yn ofyniad 
statudol.

 

YSTYRIAETH

5. Daeth y cyfnod Ymgynghori i ben ar 6 Medi 2001. Daeth cyfanswm o 26 o ymatebion i law – 
mae’r rhestr o ymatebwyr i’w gweld ar dudalen olaf yr Atodiad. Ceir crynodeb manwl o’r 
ymatebion yn yr Atodiad.

6. Mae yna gefnogaeth gyffredinol i gynigion yr Adroddiad. Mae’r rhan fwyaf o’r ymateb yn 
cynnwys set ddefnyddiol o awgrymiadau pragmataidd, yr ydym yn bwriadu eu 
mabwysiadu wrth ddrafftio canllawiau Strategaethau Tai Leol. O ran y materion penodol 
hynny a danlinellwyd yn y llythyr ymgynghori yr ydym yn cynnig yr ymagweddau canlynol:

●     amseru: parhau â chynlluniau i gyhoeddi canllawiau yn Chwefror 2002 er mwyn 
sefydlu strategaethau erbyn Ebrill 2003. Byddai oedi pellach yn anffafriol gyda’r 
mwyafrif o gyrff sy’n ymwneud â thai Cymru yng ngoleuni’r ffaith bod yr Adolygiad wedi 
dechrau yn Rhagfyr 2000. Er hynny, mae’r Cynulliad yn cydnabod y bydd rhai 
awdurdodau yn cael anawsterau i gynhyrchu Strategaethau Tai Lleol o safon uchel sy’n 
ffrwyth ymchwil drylwyr ar yr ymgais gyntaf, ac y bydd strategaethau’n gwella dros 
amser wrth i’r broses newydd ymsefydlu;

●     adnoddau: er y bydd angen adnoddau ychwanegol i ymgymryd â phroses fwy cadarn ar 
gyfer llunio strategaethau o safon uwch, yr ydym yn haeru y dylid cydbwyso hyn yn 
erbyn y ffaith na fydd angen ymgymryd â’r broses yn gynhwysfawr ond unwaith bob pum 
mlynedd. Yn y gorffennol, yr oedd yn ofynnol i’r awdurdodau gynhyrchu Strategaethau 
bob tair blynedd ond yn ymarferol cynhyrchodd llawer strategaethau newydd yn 
flynyddol. Er hynny, mewn ymateb i bryderon yr awdurdodau ynghylch goblygiadau o 
ran adnoddau, yr ydym yn bwriadu parhau ag arian rhannol ar gyfer asesiadau o’r 
angen a’r galw am dai, a rhoi cymorth drwy ganllawiau technegol ac arferion gorau 
(gweler paragraffau 7 ac 8 isod); a

●     sail statudol: yr oedd gwneud strategaethau yn ofyniad statudol, a fyddai’n gofyn am 
ddeddfwriaeth sylfaenol, yn gynnig a gyflwynwyd gan y Gweithgor. Cymysg fu ymateb y 
rhai yr ymgynghorwyd â hwy. Ni ddylai fod angen gweithredu’r strategaeth ond os nad 



yw’r awdurdodau yn dilyn y canllawiau newydd sr Strategaethau Tai Lleol yn ddigonol. 
Yn wyneb hynny, yr ydym yn cynnig monitro’r awdurdodau ac, yn ôl yr angen, 
byddwn yn ystyried gyda Chymdeithas Llywodraeth Leol Cymru a fyddai o fudd 
rhoi Strategaethau Tai Lleol ar sail statudol.

 

CAMAU NESAF

7. Yn ogystal â’r camau a grybwyllwyd ym mharagraff 6 mae’r Cynulliad wedi comisiynu 
canllawiau atodol ar y canlynol:

●     cyflawni asesiadau o’r galw lleol am dai; a

●     sut i sicrhau rôl effeithiol gan y sector preifat wrth greu a chyflwyno Strategaethau Tai 
Lleol.

 

8. Cynigir ymhellach ein bod yn cymryd y camau canlynol drwy raglenni "Rheoli Tai 
Cymdeithasol" ac "Ymchwil Tai", a’r gyllideb gyhoeddusrwydd: 

●     lansio/hyrwyddo’r drefn newydd ar gyfer Strategaethau Tai Lleol ledled Cymru i 
awdurdodau a phartneriaid lleol drwy gyfres o ddigwyddiadau; 

●     cefnogi prosiect i gynhyrchu canllawiau ar yr ymgynghoriad ar Strategaethau Tai 
Lleol, gan dynnu ar enghreifftiau presennol o arferion da yn y DU; a

●     chefnogi prosiect peilot ar y cyd rhwng yr awdurdodau lleol ar weithio traws-
ffiniol ar faterion tai.

 

CYDYMFFURFIO

Pwerau’r Cynulliad Cenedlaethol 

9. Mae prif b•er cyffredinol Adran 40 o Ddeddf Llywodraeth Cymru 1998 yn rhoi pwerau atodol 
i’r Cynulliad y gellir eu defnyddio ar y cyd â’i bwerau tai cyffredinol, er mwyn annog yr 
awdurdodau lleol i gynhyrchu Strategaethau Tai Lleol. Er hynny, ni all y Cynulliad ar hyn o bryd 
orfodi’r awdurdodau i wneud hynny.



10. Nid oes unrhyw faterion o ran rheolaidd-dra na phriodoldeb yn gysylltiedig â’r cyflwyniad 
hwn.

 

GOBLYGIADAU ARIANNOL

Awdurdodau lleol

11. Bydd goblygiadau’r drefn newydd ar gyfer Strategaethau Tai Leol o ran adnoddau yn 
amrywio rhwng awdurdodau lleol yn dibynnu ar sut y mae eu prosesau cynllunio strategol yn 
cael eu trefnu ar hyn o bryd a sut y rhoddir adnoddau iddynt. Er hynny, er mwyn ailadrodd 
pwyntiau a wnaed ym mharagraff 6, dylai’r gwaith ychwanegol y mae ei angen er mwyn 
cynhyrchu’r math newydd o strategaethau gael ei gydbwyso yn erbyn y ffaith na fydd angen 
ymgymryd â’r prosesau yn gynhwysfawr ond unwaith bob pum mlynedd yn y dyfodol.

Y Cynulliad Cenedlaethol 

Costau’r rhaglen

12. Ariennir y gweithrediadau a nodir uchod ym mharagraffau 6 a 8 o ddarpariaeth gynlluniedig 
yn rhaglenni 2002-2003 "Rheoli Tai Cymdeithasol" a "Ymchwil Tai" a chyllideb 
gyhoeddusrwydd 2002-2003.

 

Costau gweinyddu

13. Gellir talu cost barhaus gwaith y Cynulliad wrth iddo gyflawni’r rôl a ddyranwyd iddo yn yr 
Adroddiad o gyllidebau costau gweinyddu cynlluniedig.

 

 

 

 

 



Y Gangen Strategaeth Dai

Y Gyfarwyddiaeth Dai Hydref 2001

